ПРАБЛЕМНЫ АНАЛІЗ ВЕРША  П. ПАНЧАНКІ  "САРМАЦКАЕ КАДЗІЛА" 

Мэты: пазнаёміць з Чырвонай кнігай і яе значэннем для аховы прыроды, дапамагчы зразумець погляд аўтара на праблему аховы навакольнага асяроддзя. Пашырыць веды пра родную прыроду.Развіваць лагічнае мысленне, вусную маналагічную мову пры адказах на пытанні, папаўняць слоўнікавы запас вучняў.Выхоўваць беражлівыя адносіны да прыроды, любоў і павагу да роднага краю.
Трэба любіць усё: звяроў, птушак, расліны - у гэтым прыгажосць жыцця.
А. Купрын.
Хто мае ў руках кветкі, дрэннае зрабіць не можа.
У. Салаухін. 

ХОД УРОКА
I. Настаўнік паведамляе тэму і мэты ўрока, распавядае, якое месца ў нашым жыцці займаюць кветкі. (Яны радуюць вока, упрыгожваюць жыццё. 3 іх дапамогаю можна выказаць павагу, любоў, удзячнасць. Цяжка ўявіць жыццё без кветак, бо яны побач з чалавекам ад нараджэння да самай смерці. Нават калі чалавека ўжо і няма, на яго магілу нясуць кветкі.)
Настаўнік задае вучням пытанні.
• На зямлі ёсць безліч розных кветак. Якія кветкі ведаеце вы?
•  Ці любіце збіраць букеты?
•  Ці ўсе палявыя кветкі можна зрываць?
•  Чаму некаторых раслін (кветак) у Беларусі засталося зусім мала?
Настаўнік падагульняе вучнёўскія адказы, тлумачыць, што менавіта ў выніку бяздумнай дзейнасці чалавека, яго безгаспадарлівасці, абыякавасці, нерацыянальнага выкарыстання прыродных багаццяў некаторыя віды флоры і фаўны апынуліся на мяжы знікнення.
Каб прадухіліць гэты працэс была створана Чырвоная кніга.
•  Што вы ведаеце пра Чырвоную кнігу?
Н а с т а ў н і к. Чырвоная кніга - кніга Міжнароднага саюза аховы прыроды і прыродных рэсурсаў. Яна змяшчае ў сабе кароткія звесткі пра распаўсюджанне, колькасць... і меры аховы рэдкіх відаў жывёл і раслін усяго свету (ТСБЛМ).
Чырвоная кніга нашай краіны была заснавана пастановай Савета Міністраў БССР (№ 201, 28 чэрвеня 1979 г.) і выдадзена ў 1981 г. Кніга прадугледжвае захаванне рэдкіх і тых, што пад пагрозай знікнення, відаў жывёл і раслін на тэрыторыі Беларусі, распрацоўку "практычных мер, накіраваных на іх ахову, узнаўленне і рацыянальнае выкарыстанне".
У першае выданне Чырвонай кнігі (1981)занесена 80 відаў жывёл і 85 відаў раслін, у другое (1993) -182 віды жывёл і 214 відаў раслін.
Непасрэднае дачыненне да гэтай кнігі мае і верш "Сармацкае кадзіла" Пімена Панчанкі, з якім мы сёння пазнаёмімся.
Настаўнік выразна яго чытае, а потым разам з вучнямі высвятляе сэнс незразумелых для іх слоў, задае пытанні па змесце верша.
Нашчадкі - людзі будучых пакаленняў;
захлынуцца - задыхнуцца ад вады;
ліха - няшчасце, зло, бяда;
захады-меры, дзеянні, накіраваныя надасягнен-не пэўнай мэты;
пяршыць, пярхота - сухі кашаль, пакашліванне ад перасыхання, раздражнення ў горле.
•  Што, на ваш погляд, прымусіла Пімена Панчанку ўзяцца за пяро і напісаць верш "Сармацкае кадзіла"?
Верш з'явіўся, напэўна, каб звярнуць увагу на тое, што з кожным годам шмат раслін знікае з нашых лугоў, палёў і рэк, каб заклікаць людзей да абачлівасці, прыпыніць працэс вынішчэння.
• Хто вінаваты ў тым, што збяднеў у нас "зял-ны свет", што прырода кожны год страчвае сваё багацце?
Па словах аўтара, у гэтым вінаваты ўсе мы, тыя, хто жыве цяпер і жыў раней. Бо чалавек задавальняў свае патрэбы і не думаў пра вынікі сваіх дзеянняў, наносіў і наносіць прыродзе вялікую шкоду.
•  Як вы разумееце радкі: Кветкі ў лесе ёсць,
                                          Але не тыя:
                                         Да Чырвонай кнігі збеглі ўсе?
Паэт адухаўляе расліны, надзяляе іх рысамі жывых істотаў. Некаторыя кветкі і зёлкі, каб не знікнуць назаўсёды з аблічча зямлі, знайшлі паратунак і абарону ў Чырвонай кнізе. Часам гэта адзіны спосаб захаваць жыццё, выстаяць, памножыцца.
•  Назавіце тыя расліны, што згадваюцца ў вершы і занесены ў Чырвоную кнігу
Гэта кураслеп лясны, ворлік, мядзведжая цыбуля, сармацкае кадзіла, сон-трава, меч-трава, познацвет, чаравічак венерын, званочак сіні
•  Чаму для гэтых кветак і зёлак Чырвоная кніга - адзіны абаронца?
Расліны, як і жывёлы, занесеныя ў Кнігу, падлягаюць строгай ахове на ўсёй тэрыторыі краіны.
• Адкуль і як, на вашу думку, узніклі назвы раслін, згаданых у вершы?
Асновай назвы з'яўляецца пэўная характэрная прымета: форма, функцыя, падабенства да чаго-небудзь, прыналежнасць камусьці...
Адносна назвы верша трэба адзначыць, што сарматы - гэта аб'яднанне вандроўных жывёлагадоўчых плямёнаў, якое існавала тысячы гадоў назад. А кадзіла - металічная пасудзіна на ланцужку, у якой падчас набажэнства курыцца ладан або іншыя духмяныя рэчывы.
Высушанае сармацкае кадзіла моцна пахне найтанчэйшым мядовым водарам, з'яўляецца лекавым сродкам. Адсюль, мабыць, аналогія з кадзілам.
•  Ца чаго ў будучыні можа прывесці бяздумная дзейнасць чалавека?
Вынікі гэтай дзейнасці ўжо сёння людзі адчуваюць на сабе. Мы задыхаемся. Атмасфера забруджаная. Прамысловыя прадпрыемствы выкідваюць у яе вялікую колькасць шкодных рэчываў (напрыклад, у 1993 г. - 774 тыс. тон). Значную шкоду наносяць выхлапныя газы аўтатранспарту, якія ўтрымліваюць больш за 200 атрутных рэчываў. Акрамя таго, глеба і вада забруджваюцца хімічнымі і каналізацыйнымі сцёкамі, побытавым смеццем... Калі мы не спынімся, то можам вынішчыць, атруціць самі сябе. Цяпер рэзка павялічы-лася колькасць захворванняў. Напрыклад, у 1980 г. у нашай краіне інвалідамі сталі 38 тыс. чалавек, а ў 1990 г. - 58 тыс. Сярэдняя працягласць жыцця паменшылася на 5 - 10 гадоў. Ёсць над чым сур'ёзна задумацца.
• Знікненне нейкай кветкі, сцвярджае Пімен Панчанка, робіць чалавека сіратою. Чаму?
Сірата - гэта той, хто застаўся без аднаго ці двух бацькоў. Чалавек становіцца сіратою (у пераносным сэнсе) і тады, калі з зямлі бясследна знікае нейкая кветка, якая стварала непаўторную прыгажосць, радавала вока, ачышчала паветра, затрымлівала газавыя выкіды, лакалізавала пылавыя буры.
Не стала кветкі - і свет збяднеў, пабляк, страціў сваю непаўторнасць і хараство. Без кветкі, што загінула, холадна, няўтульна і адзінока.
•  Чаму паэт называе прыроду зялёнай раднёй? Радня - гэта сваякі, блізкія людзі, якія маюць агульнага продка. За час існавання чалавецтва яго сувязь з прыродай стала настолькі цеснай, што яе не разарвеш. Мы парадніліся. Усё так моцна пераплялося, перакрыжавалася, што адно без другога існаваць ужо не можа. Як паміж раднёй, так і паміж чалавекам і прыродай адносіны павінны быць сардэчнымі, цёплымі, шчырымі. Чалавек павінен дапамагаць прыродзе. Бо яна шчодра дзеліцца з намі ўсім, чым багатая. Але сучасны чалавек цураецца прыроды, адмаўляецца ад яе, забываецца, што людзі і прырода - адно цэлае.
•  Зачытайце, як паводзіць сябе сучасны чалавек у адносінах да прыроды, як уплывае на яе.
Зачытваецца пяты слупок верша, што гучыць як крык душы. Гэтыя радкі прымушаюць спыніцца, задумацца і перамяніць свае адносіны да прыроды.
•  Слухаючы верш "Сармацкае кадзіла ", мы ўяўляем тое, пра што гаворыць аўтар. 3 дапамогаю якіх вобразна-выяўленчых сродкаў дасягаецца такі эфект?
Пімен Панчанка як майстар слова ўмела і грацыёзна выкарыстоўвае мастацкія тропы, у выніку чаго ствараюцца запамінальныя, непаўторныя вобразы.
3 мастацкіх сродкаў у вершы ёсць:
1) эпітэты "зялёная радня", "светлыя беларускія росы";
2)  метафары "жылы лесу", "зялёная радня";
3) адухаўленне "кветкі збеглі да Чырвонай кнігі", "лета захлынулася ў расе";
4) увасабленне "адспявалі трубы, а зямля дакуль будзе цярпець";
5) анафара "Вінаваты ў гэтым не сарматы / Вінаваты ўсе мы: ты і я...";
6) гіпербала "Каб адчуць сцюдзёны водар мяты, / За сто вёрст ляціць мая сям'я".
•  Ца якога віду лірыкі належыць гэты твор? Верш належыць да філасофскай лірыкі, бо ў ім
ёсць развагі, роздум пра стан роднай прыроды.
•  Вызначце тэму і ідэю верша. Твор напісаны на тэму прыроды.
У ім гучыць ідэя аховы прыроды, разумнага і беражлівага стаўлення да яе.
•  Ца чаго заклікае аўтар у творы?
Паэт засяроджвае ўвагу на тым, што кожны з нас павінен быць не толькі спажыўцом прыроды, але і яе ўзнаўляльнікам: зламаў адно дрэўца - пасадзі тры; сарваў палявую кветку - вясной пасей некалькі такіх самых; не выратаваў птушанятка ад ката - за зіму зрабі шпакоўню...
II. Замацаванне.
• Яшчэ раз уважліва перачытайце верш. Ці крануў ён вас? Якія думкі і пачуцці абудзіў?
Пры падагульненні адказаў настаўніку варта зачытаць словы Янкі Сіпакова: "Мы звыкла ўсім гэтым [прыродным багаццем] карыстаемся. Часам нават забываем, што прырода - не толькі для нас адных... Што, беручы ў яе ўсё, чым яна так шчодра з намі дзеліцца, трэба думаць пра будучыню і абавязкова трэба пакідаць у ёй месца і той жа рэчцы, і таму ж буслу, і той жа травінцы, і таму ж мурашу. Пакідаць ім усё, што ім трэба. Бо ўсе мы на гэтай зямлі суседзі - рэчка і бусел, мураш і чалавек. Усе мы зямляне. Бо зямля ў нас адна, яна агульная для ўсіх. I мы маем радасць суіснаваць на ёй. Жыць у дружбе і ва ўзаемнай павазе.
Таму, беручы ў прыроды, мы абавязаны ахоўваць яе багацці і павялічваць іх. Беручы - аддаваць.
Кожны павінен любіць свой край. Бо чалавек, які любіць зямлю, на якой нарадзіўся... паважае свой край, які ўзгадаваў яго, робіцца моцны і мудры - ён не зможа тады пагардліва ставіцца да іншых краё'ў, да іншых земляў".
• Які дзяржаўны дакумент абавязвае кожнага з нас берагчы прыроду і ахоўваць яе багацце?
Гэта Канстытуцыя Рэспублікі Беларусь (раздзел 2, артыкул 55).
• Што трэба рабіць, каб не загінула наша прыродная спадчына?
Існаванне ўсяго таго, што знаходзіцца вакол нас, залежыць выключна ад чалавека. Ахоўваць навакольнае асяроддзе трэба кожнаму. Адзін чалавек шмат чаго можа зрабіць для прыроды - дрэннага, і добрага. Яе трэба ўмець любіць. Не павінна быць у баку і дзяржава.
• Як дзяржава ўплывае на захаванне і зберажэнне прыроднага багацця?
Згодна з Канстытуцыяй РБ (раздзел 2, артыкул 46), "дзяржава ажыццяўляе кантроль за рацыянальным выкарыстаннем прыродных рэсурсаў у мэтах абароны і паляпшэння ўмоў жыцця, а таксама аховы і аднаўлення навакольнага асяроддзя".
3 гэтай мэтай ствараюцца тэрыторыі, якія асабліва ахоўваюцца:
- запаведнікі (Бярэзінскі, Палескі радыяцыйна-экалагічны, Купалаўскі мемарыяльны, Коласаўскі мемарыяльны);
-  нацыянальныя паркі (Белавежская пушча, Браслаўскія азёры, Прыпяцкі запаведнік);
-заказнікі (паляўнічыя, балотныя, азёрныя, журавінавыя і інш.);
- помнікі прыроды рэспубліканскага і мясцовага значэння.
•  Чаму П. Панчанка свой верш назваў "Сармацкае кадзіла "?
• Які эпіграф да ўрока падабралі б вы?
• Верш быў напісаны шмат гадоў таму Чаму ён актуальны і сёння?
III. Дамашняе заданне (на выбар).
1. Падрыхтаваць замалёўку "Мая любімая кветка".
2. Напісаць сачыненне-разважанне "Мае ўзаемаадносіны з прыродай".
3. Скласці памятку для тых, хто будзе адпачываць на прыродзе (у лесе, на возеры ці ля рэчкі).
4. Распрацаваць прапановы па зберажэнні раслін, занесеных у Чырвоную кнігу.
5.  Скласці Чырвоную кнігу свайго раёна (рэгіёну). 
6. Скласці крыжаванку "Мы - з Чырвонай кнігі!".

